
YI BAJX CART YI BEN

STZ'IBAL PAWL TETZ
TIMOTEO

Xe'tzbil yol Pawl

1Yi in wetz, in Pawl, in apostl tetz Jesucristo.
Chakij chint tan Ryos yi colol ketz, tu Kajcaw
Jesucristo, yi cho'n at kach'iw te'j.

2Na chintzan tan stz'ibe'n nin yi carte'j tzawetz
Timoteo, yi aX incy'ajl tane'n tk'ab Jesucristo. Tak'
tzaj Kataj Ryos tu Kajcaw Cristo Jesus yi banl tu
tzatzin paz tzawibaj.

Yi e'chk xtxolbil yi qui'c na tak' sketz

3Majalu' Timoteo na waj tzinna'wsaj tzatz yiyol
yi walnak tzawetz, yi ntaxk nu'l tzone'j Macedo-
nia. Injak pawor tzatz tan acyaje'n cyen le tnum
Efeso tan makle'n chiwutz cobox yina chitzan tan
xtxumle'n e'chk chusu'n yi nk'era'tz bintzi.

4 Alaj scyetz yi quil cho'c tan xtxumle'n yi e'chk
xtxolbil yi txoli'nt cyen cyak'un kamam Kkate'.
Na quinin bajsbe'n tetz xtxumle'n yi e'chk xtxol-
bila'tz, poro qui'c na tak' sketz. Na quil xcye' tan
kuch'eye'n tan banle'n tane'n yi tajbil Ryos. Ma na
ntin kaxcyek tan banle'n tane'n yi tajbil Ryos kol
k'uke' kac'u'l te Cristo.

> Ma yi xe' yi ketz kachusu'n i'tz: Kalok'e' kib
skibil kib. Nin yi jun jilwutz lok' iba'tz ntin na
lajluchax ske'j yi ko skoj cu'n te kalma', nin ko qui'c
kil na kanach, nin ko nk'e'tz kawutz tu' kaplaj tu'
na kocsaj yi yol Kataj.

6 Poro at e' yi qui't xomche' te ketz kachusu'n.
Nin ja po'tij cyajtza'kl tan tu' yi na cho'c tan wak'
ib te e'chk ajtza'kl cyetz kamam kate' yi qui'c na
tak' sketz.

7Na cyaj cho'c tetz aj chusunl te tajbil Ryos poro
qui na el chitxum tetz mbi chusu'nil na chitzan
tan yolche'n. Qui na chicabej chic'u'l tan xtxole'n,
poro quina pujx cyanyimbiekantan chichusu'n.

8 Skawutz ketz chumbalaj nin yi ley Kataj yi
tz'iba'nt cyen, nin na el katxum tetz yi at xac kol
kaxconsaj chi tajbil Ryos.

9Nin na el katxum tetz yi e'chk leya'tz yi nk'e'tz
banijt tan makle'n chiwutz yi e' balaj, ma na banijt
tan makle'n chiwutz yi e' mal nak, scyuch' e' pajol
ca'wl. Na banijt yi e'chk leya'tz scyetz yi e' yi qui'c
chiryosil, scyuch' yi e' juchul il. Nin banijt scyetz
yi e' yi qui na cyek Xchi' Ryos scyuch' yi e' yi qui'c
na cyocsaj. Nin banijt e'chk leya'tz tan chimakle'n
yi e' yi na chibiy cu'n chitaj chitxu', scyuch' cyakil
jilwutz biyol nak.

10 Nin tan makle'n chiwutz yi e' jopol wutzaj,
scyuch'yi e' yaj yi na chicxonsaj quib squibil quib
chi na xcon jun xnan. Ej nin na el katxum tetz
yi banijt yi e'chk leya'tz tan makle'n chiwutz yi e'
alk'om wunak scyuch' yi e' 1a'j, scyuch' yi e' yi na
cyocsaj quib stiw poro nk'e'tz bintzi. Ncha'tzna el
katxum tetz yi banijt yi e'’chk ley Kataj tan makle'n
chiwutz cyakil yi e' yi contr te yi balaj chusu'n

11 yi ak'ijt swetz tak'un kaRyosil, yi Ryos yi
chumbalaj nin tetz, nin wi'nin kK'e;j.

Na tyoXin Pawl tan yi banl talma' Ryos

12 Cha'stzun te na chintyoXin tetz Kajcaw Jesu-
cristo, na i' mmak'on tzaj inchamil tan xtxole'n yi
yol i". Nin na chintyoXin tetz na ja chinje' xtxa'ol
tan inxcone'n tetz, na ilijt ta'n yi sne'lk cu'n te
ak'un yina taji' tzimban.

13 Chin cachi' nin in yi ntaxk wocsaj, na ocnakin
tan jislen Ryos, nin tan chibuchle'n yi e' cmon
creyent nin tan telse'n k'ej i'. Poro nin el k'ajab 1'
swe'j, nin ja chin je' xtxa'ol na quinin npujx wa'n
mbi cu'n mimban sajle'n, na ntaxk el intxum te yi
bintzi.

14 Poro ja tak' Kajcaw wi'nin banl swibaj. Nin
tan tu'yi banli' yi ntak' swetz, ja k'uke' inc'u'l te'j,
nin ja jal jun lok' ib wa'n yi ntin na jal ka'n ko ato’
tk'ab Cristo.

15 Na je jun xtxolbile'j yi bintzinin tetz, yi ba'n
cyocsaj cyakil wunak. Ulak Jesucristo wi munt tan
chicolpe'n yi e' juchul il. Na yi in wetz, sajle'n in
jun chin wi'tz juchul il.

16 Poro ja el k'ajab Ryos swe'j tan Xchajle'n scyetz
cyakil wunak yi at pasens i' tan cuyle'n chipaj. Na
ja el k'ajab swe'j tan Xchajle'n yi at pasens i' tan
cuyle'n chipaj cyakil yi e' yi scyocsaje’ yol i' sbne'
opon tunintz. Na cyakil yi e' yi sk'ukek chic'u'l
te Jesucristo, Xchicambok te yi itz'ajbil yi quinin
bajsbe'n tetz.

17 Cya'l txicle't kaRyosil skawutz, poro i' yi wi'tz
ajcaw sajle'n, nin sbne' opon tunintz. Qui'c tetz
quimbil, nin qui lajluchi'. Cyal atit junt Ryos, ntin
i'. Cha'stzun te kak'e' k'ej 1, nin kak'e' kak'ajsbil
tetz sbne' opon tunintz. Amén.

18 Ma jalu' aX jun c'oloj Timoteo, tajwe'n tzaban
tane'n yi e'chk ca'wle'j na ya'stzun amunl tan ab-

nol tane'n, chi cyal yi e' elsanl stzi' Ryos tzawetz
yi abixewe'n sju’ tak'un Kataj. Cha'stzun te oken
kbal yi amunla'tz yi ak'ij tzatz.

19Benk awukan ttx'otx' te yi na kocsaj nin banaj
tane'n yi xtxolbil yi na cXnachon te'j yi ya'stzun yi
balaj. Na at e' yi quinin e' oc tan banle'n tane'n
yi e'chk taklen yi ja chinachon te'j yi ya'stzun
yi balaj. Cha'stzun te ja chipo'tij, nin ja chiben
mulk'yj tul il tan paj.

20 Nin ya'stzun nchiban Himeneo tu Alejandro.
Cha'stzun te ja che'linjatxol tk'ab yi Bayba'n bantz
tele'n chitxum tetz yi ploj cyajtza'kl yi ncho'c tan
telse'n k'ej Kataj Ryos tan chiyol.

2

Jun chusu'n tan nachle'n Kataj

11 bin jalu' je bajx xtxolbil yi tajwe'n tan abnol
tane'n: Nachaj Kataj squibaj cyakil wunak. Cuk
awutz nin nachaj Kataj nin tyoXin squibaj.

2 Nin chin tajwe'n cunin tan anachol Kataj
squibaj yi e' ajcaw tetz tnum, scyuch' cyakil yi e’
yi at len ca'wl Xchik'ab. Nachaj Kataj squibaj bantz
cyak'ol ama'l tan kac'u'lal Ryos, nin tan kabnol
tane'n yi tajbil i'.

3 Chumbalaj nin klo' yi nink cxom te yi jun
xtxolbila'tz, na stzatzink Ryos te'j, yi Ryos yi colol

ketz.
4 Na vyi tetz tajbil i'tz tan chiclaxe'n cyakil wu-

nak, nin tan tele'n chitxum te yi mero bintzi.

>Nantina'tz jun Ryos at, nin ntina'tz jun kayolol
at skaxo'l tu Ryos, i'tz Jesucristo yi jun yi ncha'tz
wunaki'.

6 Na, tak' tib i' tk'ab quimichil tan kelse'ne'l tzaj
tk'ab kil. Nin ja wi't lajluchax yi jun xtxolbila'tz
skawutz.

7Ncha'tzin, ja chin je'xtxa'ol Ryos tan inxcone'n
tetz jun aj txolinl, nin tetz jun apostl. Ninja chinje'
xtxa'ol tetz jun ajtxolinl scyetz yi e' awer nak tan
tele'n chitxum tetz yi mero bintzi. Jun cu'n yol yi
xtxolbil yi na wal nin tzatz, nk'e'tz wi wak' tu'k, na
ya'stzun yi mero bintzi.

8Yi wetz wajbil i'tz yi nink cho'c cyakil yi e' yi
cyak'o'nt quib tk'ab Ryos tan nachle'n Kataj. Poro
qui na taj yi nink jal siquier mu'X chi'ch c'u'lal te
cyalma'. Nin qui na taj yi atk oyintzi' Xchixo'l.

9Mayie'xna'n, na waj yil chixconsaj be'ch cyetz
yi sensiy. Nin toque'n cun sban tkan chichic. Nin
qui na taj banle'n mas yubilil xi'il chiwi'. Nin
ba'n tcu'n quil xcon jun c'oloj balaj uwaj cya'n
chi tane'n oro, nka e'chk uwaj yi nim jamel. Qui
tajwe'n yil xcon balaj be'ch cyetz cyak'un yi nim
jamel.

10 Poro ko na cyaj yil chitzatzin wunak scye'j,
ba'n tcu'n chibne' jun ba'n swutz yi pri'sin yi na
chiban tu be'ch cyetz. Na ya'stzun yi ajtza'kl yi
tajwe'n tan chixome'n yi e' xna'n te'j yi cyak'o'nt
quib tk'ab Kataj.

11 Chin tajwe'n cunin yi quil chijilon yil cho'c tan
tbite'n yol Kataj. Tajwe'n yil cho'c c'ulutxum.

12 Qui tzawak' ama'l scyetz yi e' xna'n tan
chichusle'n yi e' nim juy, nka tan chicawe'n yi e’
yaj. Ma na tajwe'n tan chinumewe'n e' xna'n.

13 Na bajx bnixle'n Adam tan Ryos, ma Eva

buchtlen bnixe'n. _ -
14 Nin nk'e'tz Adam yi xubsij, ma na Eva. Nin yi

xubse'n ya'stzun juchul til. Nin yijuchul tilja ak'ljj
tetz caws yi chin q'uixc'uj nin ltalaj jun tal.

15 Poro Xchiclaxok e' xna'n kol chiban tane'n yi
xtxolbile'j: Tajwen tan chibnol tane'n yi cyetz
cyak'un scyuch'. Nin tajwe'n yil k'uke' chic'u'l te
Kataj. Toque'n cu'n chiban tu cyajtza'’kl. Ko ya'tz
chiban Xchiclaxok tzuntz.

3

Yi e'chk xtxolbil yi tajwe'n tan je'n pone'n jun
bajxomte)j

1Cyakilyiyole'j yiswale'tzatzi'tz yi mero bintzi:
Alchok scyetz yi na taj tz'oc tetz bajxom na pek' te
jun balaj ipisyo'.

2 Poro ko na ajwij yil tz'oc jun yaj tetz wi' banl
wi', chin tajwe'n cunin yi cya'l na juchwit til.
Tajwe'n yi jun ntzi' txkel, nin chin tajwe'n cunin
yi toque'n cu'n sban yi tajtza'kl, nin yi at k'ej 1'
Xchiwutz wunak. Tajwen yi ak'ol posar i', nin yi at
tajtza'kl tan txumu'n, nin tan chichusle'n yi cmon.

3 Qui na taj jun yaj yi na oc a' twi'. Qui na taj
jun yaj yi ntin na tzan tan joyle'n oyintzi'. Nin qui
na taj jun yaj yi na tzan tan chisuble'n wunak tan
jale'n tetz pu'’k. Ma na, na taj jun yaj yi list tan
banle'n pawor tetz junt. Nin na taj jun yaj yi qui
na je'lajpuj wi' tan oyintzi'. Ej nin na taj jun yaj yi
quina el talma' te pwok.

4Ncha'tz ko na ajwij yil tz'oc jun yaj tetz wi' banl
wi', chin tajwe'n cunin yi ba'n na che' caw yi tetz
najal. Chin tajwe'n cunin yi cho'n ate' yi e' nitxajil
jak' ca'wli', nin chin c'ulutxum nin e'.

> Na ko qui na xcye' i' tan chicawe'n yi e' tetz
najal, ¢xe'n xcye'1' tan chicawe'n yi cmon creyent
yi ate' tk'ab Ryos?

6 Qui na taj jun ac'aj creyent, na ko tzun tocsaj
tib nim tu tajtza’kl, nin sjuche’ til chi banak yi
Bayba'n.

7Ncha'tz, chin tajwe'n cunin yi at K'ej i' Xchiwutz
yi e wunak yi nk'e'tz e' creyent, na ko qui,
tz'elepon xtx'ix yi ak'un yi at yaj sju’, nin qui cunin
batz xcyek Bayba'n tan po'tzaje'n.

Yi e'chk xtxolbil yi tajwe'n tan je'n pone'n jun
didcono te']

8 Ncha'tz yi e' didcono, chin tajwe'n cunin yi at
chik'ej Xchiwutz wunak. Nin na taj jun yaj yi ban
k'uke' kac'u'l te'j, nin yi qui na oc a' twi'. Qui na
taj jun yaj yi na tzan tan chisuble'n wunak tan
cambal mas pwok.

9Nin na taj jun yaj yi na el xtxum te yi mbi'tz yi
xe'yichusu'nyinakocsaj, yiewa'n cuntu' Xchiwutz
cyakil wunak, nin na taj jun yaj yi na ban tane'nyi
chusu'na'tz nin yi na nachon te'j yi qui'c tetz til.

10Nin kol lajluchax yi qui'c til yaj, ba'n tzun tz'oc
cyentz tetz didcono.

11 Poro ncha'tz yi quixkel yi e' didcono chin
tajwe'n cunin yi at chik'ej Xchiwutz wunak. Na qui
na yub yi ko e' tu' chac'l yol. Nin tajwe'n yi ba'n
k'uke' kac'u'l scye'j.

12Mayi e' didcono, chin tajwe'n cunin yi jun ntzi'
quixkel. Nin chin tajwe'n cunin yi ba'n na chicaw
yichinajal.

13 Nin kol che'l cu'n yi e' didconoja'tz te yi
quipisyo’, tz'ak'lok chik'ej, nin sjalok chiwalor

tan xtx'olche'n xo0'l yi mbi tzuntz yi cho'n k'uklijj
chic'u'l te Cristo Jesus.

Yi mero kachusu'n

14-15 Na klo' waj nopon tan axajse'n Timoteo,
poro qui cunin batz qui chan nopon. Cha'stzun
te na chintzan tan stz'ibe'n nin yi xtxolbile'j tzatz,
bantz tele'n atxum tetz yi mbi'tz yi tajwe'n tan
abnol tanen te yi cmon cwent yi Ryos yi itz' nin
tetz, yi e' yi txa'ijche't ta'n. Na yi ketz kamunl i'tz
tan Xchajle'n yi mero bintzi scyetz wunak, nin tan
q'uicy'le'n yi chusu'n yi na kocsaj bantz cya'l tz'oc
tan xite'n.

16 Na jun cu'n yol winin k'ej nin wi'nin xanil yi
xe'yi chusu'n yi na kocsaj.

Na, na kocsaj:

yija jal wankil Ryos chi tane'n kawankil.

Nin na kocsaj yi ja lajluchax yi balajil i' tan porer
yi Espiritu Sant.

Nin na kocsaj yija aji' tzi'n tcyaj.

Nin na kocsaj yi cyakil yi xtxolbila'se'j ilijt cyak'un
yie' angel.

Nin txoli'nt yi stziblale'j bene'n tzi'n wi munt.

Nin at e'yija cyocsaj.

4

Yie'yisquile’ cyen yi xtxolbil yi na kocsaj
1 Poro chin clar cunin na tal yi Espiritu Sant yi
xtxolbile'j: Yi txant tan tule'n yi wi'tzbil K'ejlal
Xchijalok e' skaxo'l yi squile' cyen yi xtxolbil yi
na kocsaj. Xchixomok te e'chk chusu'n yi xcyek

tan chisuble'n, yi e'chk chusu'n yi cho'n na saj te
Bayba'n.

2 Chixomok te chila'jil yi e' wunak yi chiwutz tu'
chiplaj tu' na chitzan tan xtxole'n. Nin yi e'a'tz qui
na chinachon te quil, na tze'tzuj yi cyalma'.

3Yi jun jilwutz wunaka'tz, qui na cyak' ama'l
tetz ok'be'n ib. Ncha'tz na cyal yi at e'chk takle'n
yixan yil baj ka'n. Poro qui'c xtxolbil yi cyajtza'kl,
na Ryos ak'on tetz kawa'. Ak'ij sketz tan Ryos. Nin
yio'yio' creyent, yio'yina el katxum tetz yi mero
bintzi, tajwe'n yil katyoXin tibaj kawa' yil baj ka'n.

4 Na cyakil yi bnixnak cyen tan Ryos, ba'n baj
kan. Nin qui na yub yil kal yi qui'c xac. Ba'n
{(&}[bajsaj cyakil yi bnixnak cyen ta'n, nin katyoXi

etz.

5Natan tu'yi na kanach Kataj tibaj kawa' na tak’
i'yi banl tibaj, na ya'tz alijt cyen ta'n.

Jun balaj Xchusbe'tz Jesucristo

6 Kol che' achus yi e' kajwutz te yi xtxolbila'se'j
yi na intxol nin tzatz, cXocopon tzuntz tetz jun
balaj Xchakum Jesucristo. Ncha'tz aX, sjalok mas
awalor kol cxom te yi xtxolbil yi k'uklij ac'u'l te'j,
yi chusu'n yi balaj nin tetz.

7 Poro tina'tz tu', qui cxom te e'chk xtxolbila'tz
yi na chitzan cobox tan xtxole'n, na yab ajtza’kl
tera'tz. Ma yl awetz, quiwit. Joyaj puntil tan
stzatzine'n Ryos tzawe'j.

8 Na yi na Xchus tib jun yaj tan xtx'acone'n te jun
ojke'l, ba'n na ban. Poro mas ban tcu'n yi nink
kajoy puntil tan stzatzine'n Ryos ske'j, na yi ko
ya'tz lkaban tz'ak'onk ba'n sketz te yi cobox K'ej yi

ato' tzone'j wuxtx'otx', nin tz'ak'onk ba'n sketz tetz
ben k'ej ben sak.

9 Cyakil yi e'chk xtxolbile'j yi nwal tzatz,
ya'stzun yi mero bintzi. Nin tajwe'n cu'n tan
kocsal kacyakil cu'n.

10 Na ja wi't el katxum tetz yi at kach'iw tan
kopone'n te kaRyosil yiitz' nin tetz, yi Ryos yi colol
cyetz cyakil yi e' yi k'uklij chic'u'ltei'. Cha'stzun te
na kak'uj len te yi tak'un 1, nin na icy'pon len yi
e'chk jisbil ketz ka'n.

11 Chin tajwe'n cu'n cXcawun scyetz wunak tan
chibnol tane'n, nin tajwe'n cu'n tan chichusle'n te
yi xtxolbile'j.

12 Bintzinin aX xicye't, poro sjalok ak'ej kol
cXbajxij tan Xchajle'n abalajil Xchiwutz yi e' kajwutz.
Toque'n cu'n cXjilon. Qui tu' cXtzan tu'. Chajaj yi
lok'ib scyetz, na ya'tzna ban junyajyiatjak' ca'wl
yi Espiritu Sant. Chajaj scyetz yi bintzinin k'ukljj
ac'u'l te Ryos, yi nk'e'tz awutz tu' aplaj tu'.

13 Nin te yi na cXtzan tan inch'iwe'n, nque'n il
tan si'le'n yol Kataj Xchiwutz cyakil yi e' kajwutz.
Chuswe' tan chiquiwixe'n.

14 Eli'ch len c'u'l yi ajtza'’kl, na Ryos ak'on tzatz
yi cyoque'n yi e' wi' banl wi' tan nachle'n Kataj
tzawibaj, nin yi je'n cyak'ol chik'ab tawi'.

15 Nque'n il tan banle'n tane'n e'chk xtxol-
bila'se’j, tzun quile' cyakil wunak yi tzan jale'n
mas awajtza'kl.

16 Banaj cwent awib. Txumaj yi mbi'tz yi na
cXtzan tan chichusle'n wunak te'j. Nin ncha'tz aX,
tajwe'n yil tzaban tane'n yi e'chk chusu'na'tz. Na
kol tzaban tane'n, sclaxok awalma', scyuch' yi e’
yil quibit yi achusu'n.

S

Xe'n kaban tan chibanle'n tane'n yi e' creyent

1 Ayajch jun tijlc'u'lal. Nin yil cXo'c tan talche'n
jun tajtza'kl, joyaj puntil tan xcone'n putzpuj yol
awa'n. Ba'n tzaxconsaj putzpuj yol chi na kaban
yina kajilon scyetz kataj.

Ma yi e' xicy, banwe' tane'n chi na kaban tane'n
e' kitz'un.

2 Ma yi e' xna'n tijlc'u'lal, banwe' tane'n chi na
che' kaban tane'n katxu'. Ncha'tz e' xun, banwe'
tane'n chi na che' kaban tane'n e' kanub. Qui
tzatxum quen jun takle'n scye'.

3Mayie'xna'n biXu', yi ' xma'lca'n yi bintzinin
at tajwe'n scyetz, ch'eywe'yi e'a'tz.

4 Poro yi ko at xma'lca’n yi at tal nka yi at
chimam, ba'n cho'c cye'tz tan quich'eye'n chitxu’
tuml chitxuq'ue'x, na ya'stzun chimunl swutz
Ryos. Chumbalaj ko ya'tz cyulej len, na stzatzink
Ryos te’j.

>Yie'mero xma'lcani'tz yie'yicya'l jun at tan
quich'eye'n nin yi cho'n k'uklijj chic'u'l cye'tz te
Kataj.

6 Ma yi e' xma'lcan yi nternin na quicy'saj
chic'u'l te e'chk takle'n cachi', e' te'n cye'tz na
chipo'tzaj quib. Quimnake't cye'tz tane'n swutz
Ryos.

7 Na chin tzan tan talche'n yi xtxolbile'j tzatz
bantz xcone'n awa'n tan chicawe'n yi e’ xma'lca'n.
Na kol chixom te e'chk ca'wla'tz quil jal chipaltil
swutz Ryos.

8 Poro ko at e' yi qui na cho'c il tan quich'eye'n
chixonl, cachi' na chiban. Pyor tcu'n ko qui na

cho'c il tan quich'eye'n yi cyetz chinajal. Na ko
ya'tz na ban jun yaj na tzun tzan tan telse'n k'ej yi
yol Kataj. Nin pyor tcu'n i' swutz jun yi qui'c na
tocsaj.

9Ma yi e' xma'lca'n yi ba'n cho'c tetz tajlal yi e
yi chocoponu' tan quich'eye'n i'tz yi e' yi ja tz'ak
oxc'al yob cya'n, nin jun ntzi' yaj nquichmili.

10 Nin ba'n cho'c tajlal ko ba'n nchiban sajle'n
tunintz, chi tane'n q'uicy'le'n yi cyal, nka e' ak'ol
posar banak. Ncha'tz ba'n cho'c tajlal xma'lca'n ko
tzatzin cu'nja chak'uj te ak'un tetz cmon. Nin ko ja
chich'eyan cyen scye'j yi e' yi nchitij q'uixc'uj, nin
ko ja bnix cyen alchok scyetz jilwutz ba'n cya'n,
ba'n tzun cho'cyi e'a'tz tetz tajlal yi e’ xma'lca'n.

11 Poro ko at jun xna'n yi txe'n tijin cu'l, qui
na waj yil tz'oc tajlal xma'lca'n, na qui cunin batz
ltak' ama'l tetz tajbil yi wankil, nin xajslen tibtz te
Cristo. Tz'ocopon tan xtxumle'n junt yaj.

12Nin sjalok til tan paj yi quil tz'el cu'n te yol.

13Yi jun jilwutz xma'lca'na'tz ntin na chiyut'ca'p
tzi'ak cal. Nin tan paj yi ya'tz na chiban na
chicy'ajix. Nk'e'tz ntin na chicy'ajix, poro na cho'c
tan Xchaq'ue'n yol. Nin nk'e'tz ntin Xchaq'ue'n yol,
poro na cho'c tan jale'n cu'n e'chk 1a'jil, nin na
cho'c tan yolche'n e'chk yol yi qui'c cyocle'n te'j.

14Cha'stzun te na chintzan tan talche'n nin: Ba'n
tz'oc quichmil yi e' xma'lca'n yi e' ac'aje't, yi txe'n
tijin chic'u'l. Ba'n tcu'n kol jal cyal. Ba'n tcu'n
chak'uj xe'ak chica'l, na qui na yub yi na cho'c yi
e' xma'lca'na'tz, tan telse'n xtx'ix yi cmon creyent.

15 Na at e' xma'lca'n yi ten chipakxij, nin na
chixom te tajbil yi Bayba'n.

16 Ko at e' kajwutz yi at jun chixonl yi xma'lca'n,

chin tajwe'n cunin yil cho'c tan Xch'eye'n. Na quil
sc'ul yi cho'nk lcyaj chicwent cmon creyent tan
q'uicy'len. Na chitarey yi cmon creyent i'tz tan
quich'eye'n yi e' xma'lca'n yi bintzinin qui'c jun
ch'eyl cyetz.

17 Ma jalu', yi e' wi' banl wi' yi ate' sju’ tak'un
Kataj, yi e' yi na chicawun, tajwe'n cu'n yil tz'ak'ljj
mu'kXt ch'eybil cyetz. I nin pyor yi e' aj txolinl
scyuch'yi e' aj chusunl,

18 na na tal yol Kataj yi tz'iba'nt cyen: “Quil
sc'ul yi nink tz'oc sam ka'n te chitzi' e' wacX yi
na cho'c tan bujle'n triw.”* Ej nin ncha'tz na tal:
“Chin tajwe'n cunin tan Xchojxe'n jun ak'unwil te
tak'un.”t

19Tbin jalu'kajwutz, quil kocsaj kol jal yolbil tetz
jun wi' banl wi'. Ba'n kocsaj, poro ntin kol jal cob
nka ox stiw te'j.

20 Poro yi €' yi na chijuch quil, tajwe'n cu'n tan
makle'n chiwutz Xchiwutz cyakil tan chixobe'n yi
e' mas.

21 Ma jalu' Timoteo swutz cu'n Kataj, nin swutz
Jesucristo, scyuch' e' balaj angel, chincawunk nin
tzatz: Cyakil yi e'chk xtxolbila'se'j yi ja wi't baj
intxolil tzatz, ya'stzun amunl tan abnol. Nicy' nin
tu' shan cawbe'n cyetz awak'un, na qui na yub
kol je' ak'ab tib jun. Ej nin qui tzaban tane'n jun
xtxolbil yi ntaxk awit yi xe'.

22Qui' chan tz'oc jun kajwutz awa'n tetz wi' banl
wi', na qui cunin batz at tetz til, nin sjalok atz
apaltil tan tu' yil bixe' awa'n. Or bin tzawil tan qui
jale'n atz awil.

* 5:18 Dt25.4. T 5:18 Mt 10.10; Lc 10.7.

23Ntin tu' swale'nin jun awajtza'kl tan tule'n yos
tuac'u'lyiilenin na Xchaj tib. Ba'ntcu'n nk'e'tz ntin
a' tzawuc'aj tan tule'n yos tzawuch', ma na pilaj
tan tc'ajlen mu'xX tal t'a’al uva.

24 Or tzawil tan qui jalen awil na at e' yi lajluch
cu'n yi quil yi ntaxk oc banle'n tane'n, nin at e'yi
tzantzaj tlen na lajluchax yi quil.

25 Ncha'tz quitane'n yi e' balaj wunak. Ate'yi
lajluch cu'n yi e' balaj, nin at e' yi tzantzaj tlen
slajluchaxk yi chibalajil. Na qui'c rmeril yi qui'k
lajluchax yi balajil jun yaj nka yi paltil jun yaj.

6

1 Inti e' kajwutz yi e' esclaw, tajwe'n cu'n
tan cyoque'n c'ulutxum jak' ca'wl chipatron tan
qui telen k'ej kaRyosil, nin tan qui tele'n K'ej
kachusu'n.

2Ncha'tz mpe creyent yi chipatron, quil sc'ul yi
nink tz'el k'ej cya'n tan tu' yi e' cu'n creyent tuch'.
Poro na taj yil cho'c mas il te cyak'un, na junit
yi na cyocsaj, nin at lok' ib Xchixo'l tu chipatron.
Chuswe', nin txolaj yi xtxolbile'j scyetz.

Skacambok kol kaban tane'n tajbil Ryos

3 Chin yab nin yi e' yi na cyocsaj quib nim tu
cyajtza'kl, yi e' yi na chitzan tan xtxole'n yi e'chk
ajtza'kl yi nk'e'tz bintzi. Na qui na chixom te
Xchusu'n Kajcaw Jesucristo, yijun yina kocsaj ketz.

4Nim cu'n tx'akxnake' tu cyajtza'kl, na ntin na
chiwak' quib te yi mbi na elepont jun yol le wutz
cyetz cyajtza’kl. Tan yi xtxolbila'tz na jal oyintzi'
tu chi'ch c'u'lal Xchixo'l, nin na jal wok'lo'n ib. Nin
quina k'uke' chic'u'l squibil quib tan paj.

> Quinin bajsbe'n te yi oyintzi' yi na chinuc' cu'n,
na xubsnakt yi cyajtza'kl. Quina el chitxum tetz yi
bintzi. Nin le wutz cyetz cyajtza'kl yi chin tajwe'n
cunin yil chitx'ac chipu'k te yi na cyocsaj.

6Poro yi o' ketz bintzinin skatx'aconk kol kaban
tane'n yi tajbil Ryos, nin kol katzatzin te noc yil
tak' sketz.

7Nayikule'nitz'ok, qui'cjun e'chk takle'n cy'a'n
kan. Ncha'tz yil ka'j, qui'c jun takle'n yi ba'nk
kucy'aj nin.

8Ko atbe'chketz, nin ko at kawa', katzatzink bin.

9Mayi e'yi na el cyalma' tan cyoque'n tetz ric,
na po'tij cyajtza’kl tan xtxumle'n chiriquil. Tunin
na el tunin cyalma'-tz te e'chk takle'n, nin qui'c na
tak' scyetz. Nin na xcye' tan chimulk'e'n nin tul il.

10 Kol tz'el nin kalma' te pwok na jal winin bis
o'kl ka'n. Na at e' yi elnak cyalma' te pwok, nin ja
chipakxij. Poro e' te'n ncho'csan sotzaj c'u'lal tetz
cyalma'.

Jun xtxolbil tan muc'le’'n q'uixc'uj

1TMajalu'witz'un, atiX cwent Ryos. Banaj cwent
awib te cyakil yi e'chk takle'n yi ja ben intxolil
tzawetz. Nque'nil tan abnol tane'nyie'chk takle'n
balaj, nin tan c'u'laje'n Ryos, nin tan k'ukewe'n
ac'u'lte'j. Icy'ichlen apaj tan banle'n tane'n 1ok’ ib.
A'tok apasens tu aputzpal.

12 Quiwit tan muc'len q'uixc'uj yil tz'ul tan
apile'n tan tu' yi k'uklij ac'u'l te Ryos. Quil tzawak’
awib tk'ab e'chk pilbil awetz, ma na quiwsaj awib
tan acambal yi itz'ajbil yi quinin bajsbe'n tetz, na
ya'stzun axac yi acXje'n xtxa'ol Ryos. Ej nin nach

cu'n ayol yi alijt awa'n Xchiwutz jun c'oloj kajwutz
yicxomok te kachusu'n. E' cu'n stiw te ayol.

13 Ma jalu' swutz cu'n Ryos chincawunk nin
tzatz, swutz yi Ryosa'tz yi na ak'on quitz'ajbil
cyakil e' txuc scyuch' cyakil wunak. Ncha'tz swutz
cu'n Jesucristo chincawunk nin tzatz, yi Jesucristo
yi quinin xob tan talche'n yi mero bintzi tetz Pon-
cio Pilato.

14 Banaj tane'n cyakil yi e'chk takle'n yi na
chintzan tan xtxole'n nin tzatz. Or tzawil. Quil
tzatx'ixpuj yi xtxolbil bantz quijale'n awil yil tz'ul
tzaj Kajcaw Jesucristo.

15 Na tz'ul yi jun k'ejlala'tz, na tz'elepon k'ab
Ryos te'j, na ntina'tz jun Ryos yi mero balaj, nin
chin cham nin i'. Chin wi'tz Rey, nin chin wi'tz
Ajcaw1'.

16 Na qui'c quimbil tera'tz. Kale'n nin
pak'puchal kale najle't i'. Cya'l nin jun yi nink
Xtx'aj yil tz'opon te i'. Qui'c nin jun wunak yi jajk
til wutz i'. Nin qui'c rmeril tan quilol wutz. Na
at k'ej i, nin at porer tk'ab tetz ben k'ej ben sak.
Amén.

17 Ma jalu', je jun ca'wle'j scyetz yi e' yi at
chimebil.  Alaj scyetz yi quil chik'ak'ax tu
chimebi'l, nin quil k'uke’ chic'u'l te'j, na qui cunin
batz tz'elepon c'u'l. Ba'n tcu'n k'uke' chic'ull te
Ryos yi itz' nin tetz. Ya'stzun yi jun yi na ak'on
cyakil yi tajwe'n sketz, tan katzatzine'n mas te'j.

18 Alaj scyetz tan chibanol yi e'chk takle'n balaj,
nin tan chibanol pawor. Alaj scyetz yi tajwe'n yi
list e' tan toye'n chimebi'l, nin tan tele'n chik'ajab
scye'jyie'yiat tajwe'n scyetz.

19 Ko ya'tz Icyulej sjalok tzun jun chimebi'l tul
yi tiemp yil tz'ul tzaj Jesucristo. Sjalok chimebi'l
yi quil sotz. Ncha'tz Xchicambaje' jun itz'ajbil yi
quinin bajsbe'n tetz.

Wi'tzbil cawlyi ak'lij tetz Timoteo

20 Or tzawil yi xtxolbil yi ak'ij tzatz. Quil katxum
yi e'chk yol yi na chiyol wunak, na qui'c eka'n ta'n.
Nin quil katxum yi e'chk yol yi txumij cuntu' cya'n,
na na cyal cyetz yi wi'nin ajtza'kl at tul, poro qui'c
eka'n tam.

21 Ate'yija chixom te jun jilwutz ajtza’kla'tz nin
ja cyaj quilol yi xtxolbil yi cho'n kK'uklij ketz kac'u'l
te'j.

Tak' tzaj Ryos yi banl tzawibaj. Amén.

